
Өлімнен арашалап қалды
Ел шырт ұйқыға кеткенде телефон шырылдай жөнелсін. Жұмыстан шаршап

келіп, талып ұйықтап жатқан Ержан түсім бе деп ойлаған. Телефонүні тынбай,
ақыры жылы төсегінен тұрғызып, өзіне қол создырды. Сағат 3 екен. Тұтқаның ар
жағында әріптесі ентігіп, «Ереке, жылдам жете қалыңыз. Ауыр халде екі адам
түсті» дегенде eciн жияды. Ол үшін бұл үйреншікті жағдай. Кеиде шаршап кеткен-
де өзіне осы мамандықты таңдағаны үшін реніш те білдіреді. Бірақ дәрігер болуды
жүрек қалады. Сондықтан бәрібіp осы мамандыққа деген сүйіспеншілігі сөнбеген.
20 жыл бойы түн ұйықысын бөліп, бар алтын уақытын жұмысына арнап келеді.

Жылдам киініп, жүгіріп далаға шықты. Жүйткіп жұмысына жетті. Иә, бұл
жолы Топар кентіндегі аудандық емхананың ота үстелінде жатқан жандардың
халі өте ауыр еді. Eкеуі де әйел адам. Анасы мен қызы. Біріне 11 рет, екіншісіне 7
рет пышақ сұғылған. Жарық станциясынан жеткізіліпті. Екеу де ес-түссіз жатыр.
Отбасылық жанжал барысында еpi әйелі мен қайын енесін пышақтап тастаған.

Ержан алдымен анасына ота жасауға кірісіп кетеді. Қан қысымы 50-0. Он жақ
өкпесін тесіп жіберген, 1 литр қан кілкілдеп ұйып тұр. Осының барлығын та-
залап, жараларын тігіп, қарт ананы аман алып қалады. Енді қызының тағдыры
не болмақ? Ол да қансырап жатыр. Сол жақ өкпесін тескен, жүрек қабықшасы
зақымдалған. Өлім мен өмip арасында арпалысып жатыр. Ержан «бісмілласын»
айтып не болса да аман алып қалуға бекінді. Қызының да дәм-тұзы таусылмаған
екен. Жаратқан Ержан секілді майталман дәрігер арқылы оларға тағы да ғұмыр
сыйлады. Бұл дәрігep үшін де, ана мен бала үшін де өмірдің үлкен сынағы болды.

Топар кентінің ауруханасында алғаш рет мұндай күрделі ота жасалып отыр.
Ота жасау 10 сағатқа созылған. Бұл жандардың шынымен бағы бес елі екен. Дәрі-
дәрмек те жеткілікті болып, дәрігерлер аяқтарынан тік тұрып еңбек eттi. Олар

үшін әр секунд маңызды болды. Ержан дәрігерлік парызын абыроймен атқарып,
әріптестерінің, жараланған жандардың туған-туысқандарынын алғыс, құрметіне
бөленді.

«Бұл бip ғана менің еңбегім емес, әріптестерім Л.Коваленко, Л.Недорезова,
Н.Гмрак, А.Шукубаева. М.Теміртаеваның біліктілігі мен өз ісіне деген
адалдығының арқасында адамдарды аман алып қалдық». - дейді кейіпкеріміз Ер-
жан Рамазанов.

4 күннен кейін науқастар есін жиып, оларды өлімнен арашалап қалған
дәрігерді көруге асығады. Жүзінен арайлы нұр төгілген Ержан бөлмеге кіріп
келгенде ана жүрегі елжіреп, жанарынан бұршақ-бұршақ жас домалайды. Мына
дүрбелең дүниеде осындай ғазиз жандардың бар екеніне шүкіршілік етеді. Батасын
беріп, маңдайынан сүйеді. Жас ғұмыры үзіліп барып қайта жалғанған келіншек те
«жараланған» жүрегін кернеген ризашылығын білдіреді.

Ем-домдарын қабылдап, толық жазылып үйлеріне қайтқанға шейін
аурухананың ұжымына алғыс айтудан жалықпады. «Директоры Н.Г.Белан да ха-
лымызды біліп отырды. Емдеу бойынша орынбасары А.Башикованың мейірім мен
жүрек жылуы шексіз болды. Бұл - нағыз дәрігерлерге тән қасиет» дейді ауыр
жарақаттан айыққан ана мен қызы.

Ал, екі нәзік жандыға әлімжеттік жасап, адам сенгіссіз қатыгездікке барған
зұлым еркек Заңмен жазасын тартады дегенге сенгіміз келеді. Біріншіден,
психикалық ауытқуы бар ондай адамдар коғамға қауіпті.Екіншіден, қазақ ұлтына
мұндаи тасжүректік тән емес...

Кейіпкеріміз Ержанның eрлігі мен еңбегі лайықты еленеді деп ойлаймыз.

